Dameg y gweithwyr yn y winllan
Darllen: Mathew 20: 1- 17

"Dyma sut mae’r Un nefol yn teyrnasu – mae fel dyn busnes yn mynd allan gyda’r wawr i gyflogi pobl i weithio yn ei winllan. Cyn eu hanfon i’w winllan cytunodd i dalu’r cyflog arferol iddyn nhw o un darn arian am ddiwrnod o waith. 
"Yna, tua naw o'r gloch y bore, aeth allan eto a gweld rhai eraill yn sefyllian o gwmpas sgwâr y farchnad yn gwneud dim byd.  'Os ewch chi i weithio yn y winllan i mi, tala i gyflog teg i chi,' meddai.  Felly i ffwrdd â nhw. 
"Gwnaeth yn union yr un peth pan aeth allan tua chanol dydd, ac eto am dri o'r gloch y pnawn.  Hyd yn oed am bump o'r gloch y pnawn gofynnodd i ryw bobl, 'Pam dych chi’n sefyllian yma yn gwneud dim byd trwy’r dydd?'
"'Does neb wedi'n cyflogi ni,' medden nhw. 
" Felly meddai wrthyn nhw, 'Ewch i weithio yn y winllan i mi.'
"Pan oedd hi wedi mynd yn hwyr, galwodd perchennog y winllan ei fforman, ac meddai wrtho, 'Galw'r gweithwyr draw a talu eu cyflog iddyn nhw. Dechreua gyda'r rhai olaf i gael eu cyflogi a gorffen gyda'r rhai cyntaf.'
 "Dyma’r gweithwyr oedd wedi dechrau tua pump o'r gloch y pnawn yn dod ac yn cael un darn arian bob un.  Felly pan ddaeth y rhai gafodd eu cyflogi yn gynnar yn y bore, roedden nhw’n disgwyl derbyn mwy. Ond un darn arian gafodd pob un ohonyn nhw hefyd.  Wrth dderbyn eu tâl dyma nhw'n dechrau cwyno.  'Dim ond am awr weithiodd y rhai olaf yna,' medden nhw, 'a dych chi wedi rhoi'r un faint iddyn nhw ag i ni sydd wedi gweithio’n galed drwy’r dydd.'
Ond meddai’r dyn busnes wrth un ohonyn nhw, 'Gwranda gyfaill, dw i ddim yn annheg efo ti. Gwnest ti gytuno i weithio am y cyflog arferol, hynny ydy un darn arian am ddiwrnod o waith. Felly cymer dy gyflog a dos adre. Fy newis i ydy rhoi’r un faint i'r person olaf un i gael ei gyflogi.  Mae gen i hawl i wneud beth fynna i efo f'arian fy hun! Ai bod yn hunanol wyt ti am fy mod i'n dewis bod yn hael?" 
 "Felly bydd y rhai sydd yn y cefn yn cael bod ar y blaen a'r rhai sydd ar y blaen yn cael eu hunain yn y cefn."
Dameg y gweithwyr yn y winllan yw hon, gyda’r winllan yn cynrychioli teyrnas nefoedd. Beth yw ystyr y ddameg? Mae rhediad naturiol y darn yn sôn am rai yn cael eu galw i weithio yn y winllan ar wahanol oriau. 
Yr un wobr sy’n cael ei roi i’r rhai sy’n dechrau gweithio yn fore, a’r rhai sy’n dechrau gweithio yn y pnawn. 

Yr un peth sydd wedi ei addo i’r bobl oedd yn tystio yn nechrau’r Hen Destament ac y sydd yn cael ei addo i ni, sef maddeuant pechodau a bywyd am byth yn y nef. Yr un peth sydd wedi ei addo i’r bobl sy wedi credu yn Iesu a gweithio ar ei ran ers yn ifanc, a’r rhai hynny sy’n dod i gredu yn eu henaint.
Ni fydd y ffaith bod Cristnogion yr Eglwys gynnar neu Gristnogion Afghanistan wedi dioddef cymaint mwy o ran y ffydd, ddim yn gwneud eu hachubiaeth yn fwy diogel nac unrhyw Gristion yng Nghymru heddiw. 

Dylid nodi hefyd bod yma alw gweithwyr o’r farchnad i’r gwaith. Oni bai bod pobl yn troi o’u pechodau at  Iesu, yna colledig ydynt, ac yn gweithio i Satan. O ddod i gredu mae yna alwad i fod yn rhan o waith teyrnas Duw – beth bynnag yw’r alwad yn bersonol i bob Cristion.
Pwynt arall yw mai yr eglwys yw’r winllan. Gwaith y Cristion yw ceisio adeiladu yr eglwys ar ran Duw. Yn y ddameg hon y gwaith yw gofalu am y gwinwydd drwy eu tocio, palu, chwynnu, dyfrhau ac yn y blaen. Felly yn y byd ysbrydol, rhaid bwydo Cristnogion a rhaid rhoi neges yr efengyl gerbron pobl sy’ ddim yn credu. 

Ond, mae ’na waith sy’ ddim mor ddeniadol fel gofalu am yr adeiladau, cronfa’r gweinidog, ymweld â chleifion, cadw’r lle’n lân ag ati. Mae’r cyfan yn waith i hwyluso’r deyrnas er gogoniant i Grist. 

Dylem wneud y gorau o’r amser a’r cyfleoedd sydd gennym i wasanaethu Crist. Dyna ydym wedi ein galw i’w wneud. 
Bydd Duw yn ei ddaioni yn talu i ni ein cyflog yn y nef yn ôl yr hyn sydd yn iawn am ddiwrnod o waith yn ei winllan ac yn unol â’n ffyddlondeb i Grist. 
Dylem weithio dros Grist tra mae gennym y cyfle, er gogoniant i Grist ac nid oherwydd y wobr.  

